
Шетелдік тыңдаушыларды жоғары оқу орындарына даярлаудың инновациялық бағыттары
Қазақстан Республикасының жоғары оқу орындарына оқуға келген шетелдік студенттердің басым көпшілігі әдетте жоғары оқу орнына дейінгі дайындық курсынан өтеді. Жоғары оқу орнына дейінгі білім беру факультетін бітіргеннен кейін бітірушіге сертификат беріледі. Бұл құжат республикамыздағы жоғары оқу орындарының негізгі факультеттеріне оқуға түсуге белгілі бір дәрежеде ықпал етеді. Сондықтан ЖОО-ға дейінгі дайындықтың алатын орны ерекше.

 Шетелдік студент жаңа ортада бірнеше кезеңді бастан өткереді. Ең алдымен бұл жеке тұлғаның жаңа макро және микро ортаға енуінің бастапқы кезеңі. 

Шетелдік студенттің  алдынан шығатын ең алғашқы, әрі ең негізгі мәселелер - тіл, әлеуметтік, ұлттық нормалар.
Екіншіден, бұл тұлғаның жаңа әлеуметтік ортаға бейімделу және әлеуметтену кезеңі.

Үшіншіден, бұл психикалық және дене күш-қуатының сәйкессіздік кезеңі. Кез келген шетелдік студент өзге ортада өзін жайсыз сезінуі қалыпты жайт. Бейімделудің алғашқы кезеңінде шетелдік студент  «есеңгіреу» жағдайында болады. Бұл төмендегідей себептерге байланысты туындайды:

· бейтаныс орта, тілдік, өзара түсінісу;

· жаңа ортаның заң-ережелері, тәртіп-талаптары;

· жаңа оқу жүйесі;

· тұрмыстық, қаржылық және т.б. мәселелер.

Мұның барлығы шетелдік студенттің алғашқы кезде алдынан шығатын басты қиындықтары. Әлеуметтік-мәдени бейімдеу термині өзге орта мен өзге мәдениет өкілінің белгілі бір ортамен белсенді өзара әрекетке түсу үдерісін, өмір сүру үшін қажетті еңбек ету дағдысы мен білікке ие болу үдерісін, жаңа қоршаған ортаның негізгі нормаларын, үлгілері мен құндылықтарын игеруді білдіреді.  

Осы орайда білім беру сапасын жетілдіру, шетелдік студенттердің жаңа әлеуметтік-мәдени ортада білім алуға бейімделу үдерісін ұйымдастыру білім беру саласындағы саясаттың ажырымас бөлігі болып табылады.

Қазіргі заманғы жоғары оқу орнына дейінгі білім берудің басты міндеті кепілді педагогикалық нәтижелерге қол жеткізуге мүмкіндік беретін педагогикалық технологияларды енгізу мен меңгеруге бағытталған.
Білім беру саласындағы инновациялар, яғни жаңа енгізілімдер өздігінен пайда болмайды, олар жекелеген педагогтардың немесе педагогтар ұжымының озық педагогикалық ғылыми ізденістерінің нәтижесі болып табылады. Еліміздің  қазіргі даму кезеңі қоғамның барлық қызмет саласындағы көрініс тапқан терең және көп қырлы өзгерістерімен сипатталады. Педагогикалық мәселелерге өсіп келе жатқан қызығушылық педагогтар мамандарға жаңа көзқарасты талап етеді. Біртұтас педагогикалық үдерістің инновациялық стратегиясы контексінде жаңашыл үдерістердің тікелей тасымалдаушылары ретінде педагогтардың рөлі арта түседі. Дидактикалық, компьютерлік, проблемалық, модульдік және т.б. оқыту технологияларының көптүрлілігінде жетекші педагогикалық функцияларды жүзеге асыру педагогтың еншісінде қалады. Оқу-тәрбие үдерісіне заманауи технологияларды енгізуде педагог кеңесші, аниматор, тәрбиеші қызметтерін меңгереді. Бұл одан психологиялық-педагогикалық даярлықты қажет етеді 

Жоғары оқу орнына дейінгі білім беру факультетіндегі дәстүрлі оқыту технологиясы танымдық қызметтің заңдылықтарына негізделген жаңа технологиялармен толықтырылып келеді. Оқу үдерісінде шетелдік тыңдаушы оқытудың объектісі емес, субъектісі ретінде негізгі тұлғаға айналады. Осы тұста жоғары оқу орнына даярлайтын білім беру дәстүрлі педагогикадан бейімделген педагогикаға көшуде бірнеше кезеңді бастан кешіреді:


- әрбір тыңдаушының даралық ерекшеліктеріне сәйкес білім алу қажеттіліктерін қамтамасыз ететін тұлғаға бағытталған оқыту технологиясын енгізу;


- оқу-тәрбие үдерісіне жаңа педагогикалық технологияларды енгізу шетелдік тыңдаушыны бейімдеуді, оның жаңа оқыту тәсіліне писхологиялық даярлығын ғана қажет етіп қоймай, сондай-ақ педагогтың оқу үдерісіне көзқарасын өзгертуді талап етеді.

Қазіргі заманғы маманға қойылатын талаптардың күн сайын өзгеруі шетелдік тыңдаушыларды жоғары оқу орындарына даярлауға байланысты теориялық тәсілдер мен практикалық шешімдерді басқаша ой елегінен өткізу қажеттігін айқындай түседі. Осыған байланысты жоғары оқу орнына дейінгі білім беру мекемелерінде инновациялық қызметті кеңейту мен тереңдету, кафедралардағы оқытушы-профессорлардың жұмыс тәжірибесіне жаңа технологияларды енгізу механизмдерін әзірлеу айрықша маңызға ие. Жоғары оқу орнына дейінгі білім беру мен жалпы білім беру жүйесінде инновациялар мен заманауи тәжірибе алмасудың рөлі арта түсуде. 


Әрине, жоғары оқу орнына дейінгі білім беруде, әсіресе шетелдік тыңдаушыларға білім беруде инновацияларды енгізудің өзіндік ерекшеліктері бар. Десек те, әрбір педагогтың өз ісіне инновациялық тұрғыдан қарауы оқытушылардың шығармашылық әлеуеттерінің ашылуына, сондай-ақ жоғары оқу орнына дейінгі білім беру жүйесінің жұмыс тәртібінің дамуына тиімді ықпал етеді. Инновациялар білім беру мазмұнын, оқыту мен тәрбие беру технологияларын, ұйымдастыру формаларын, басқару әдістерін қамтиды [1, 29-37 б.]. 

         Жоғары оқу орнына дейінгі білім берудің тәжірибесіне білім беру инновацияларын енгізуде оқытушы-профессорлар құрамының құзыреттілік деңгейі, сапалық құрамы маңызды рөл атқарады. Мәселен, жаңа оқыту технологиялары оқытушыдан өз пәні саласында кәсіби біліктіліктен тыс педагогикалық шеберлікті талап етеді. Дамытушы оқыту технологиялары талап ететін жаңа педагогикалық білім мен білікке мыналар жатады:

- білім мен тәрбие беру мақсаттарын диагностикалау;

- оқу пәні мен оның ғылыми негіздерін толық көлемде меңгеру;


- оқытудың белсенді тәсілдерін еркін меңгеру;

- қолайлы, жайлы психологиялық ахуалды қамтамасыз ете білу, оқытушы мен тыңдаушының ынтымақтастықта жұмыс істеуі;


- заманауи техникалық оқыту құралдарымен жұмыс істей білу.


Жоғары оқу орнына дейінгі білім беру үдерісіндегі инновациялық бағыттарға талдау жасау бірқатар төмендегідей жалпылама қағидаларды тұжырымдауға мүмкіндік береді.
1. Инновациялық оқыту технологиялары қазіргі заманғы маманның кәсіби қызметін үлгілеуді (модельдеуді) білдіреді.

2. Оқу үдерісіне инновациялық мазмұн мен технологиялар сапалы енгізілген жағдайда ғана тыңдаушылардың болашақ кәсіби мамандықтарына бағдар беру мен бейімдеу мәселесінің оңтайлы шешімін табуға болады. 

3. Инновациялық оқыту тәсілі арқылы күрделі оқу-тәрбие міндеттерін тиімді шешуге болады. 
Шетелдік тыңдаушыларды жаңа әлеуметтік-мәдени ортаға бейімдеуде инновациялық ізденістерді қолдану, яғни әрбір тыңдаушының тұлғасына бағытталған тәрбие әдістерін белсенді түрде қолдану бейімдеу үдерісінің оңтайлы жүзеге асуына ықпал етеді.
Инновациялық оқыту технологияларын білім беруді жаңарту бағыттарын жүзеге асыру құралы ретінде қарастыру қажет. Қазіргі таңда тұлғаға бағытталған оқыту технологиялары қарқынды дамып келеді              [2, 42-45 б.].
Сонымен, оқытушы өз педагогикалық қызметіне инновациялық өзгерістер енгізуді меңгере отырып, кәсіби тұрғыдан білімін жетілдіре түсіп, шетелдік тыңдаушылармен тұлғааралық және білім беру қатынастары саласында өзара байланысын сапалы түрде жақсартады. Ал, бұл өз кезегінде жоғары оқу орнына дейінгі білім беру мекемесінің, жалпы білім беру жүйесінің инновациялық дамуын қамтамасыз етеді. 
Инновациялардың көпқырлы құбылыс ретінде білім беру саласындағы негізгі бағыты – педагогикалық қызметті сапалы түрде жаңарту. Білім беру үдерісіне инновацияларды енгізу инновациялық технологиялардың сәйкес қызметтерінде көрініс табады:
· педагогикалық оқыту жүйесі ретінде кәсіби қызметті модельдеу;

· тыңдаушылардың қабілеттерін интерактивті формада дамыту;
· оқу-тәрбие үдерісінің сапасын жетілдіру.

Қорыта айтқанда, жоғары оқу орнына дейінгі білім беру үдерісіне инновацияларды ендіруді инновациялық сипатқа ие біртұтас үдеріс ретінде қарастыру қажет. Нәтижесінде негізгі мақсат – шетелдік тыңдаушыларды жоғары оқу орнына даярлау сапасын және олардың даярлық деңгейін арттыруға қол жеткізуге болады. 

